
Banamo ꞌAbina.

1 �1 Au Paulo, Tirama ena nuatae paunai Keriso Iesu ena iuhubeau 
hauꞌu ai aeao Keriso Iesu aonai mauri teꞌabiꞌuai aina hauna pouna 

kahinana,

Paulo Ena Marere Ibaruana

TIMOTEO
Herenai

Puka Aona Irerena ꞌAbina
Timoteo hanona Paulo eꞌabana pou namona akana tebabaina hauna. Ua 

buonai Paulo puka neiana ererena eao herena, taeara namokia robakia 
eahunakia mai ehina bena taeara weiakiai kekaꞌa rani ikoinai. Ia Timoteo ehina 
bena keaꞌikakauma tabura mai Iesu Keriso pouna namona keiroro aina rani 
ikoinai. Tirama ena ꞌabi kekaꞌai harainakia. Maearima katebahaiarana ꞌao puma 
katebena haukia paukiai aꞌi kekaiꞌau kaiꞌau. Ba ia hanona ketabura, Tirama aka 
ebena hauna kebabai haraina.

Ia hanona baiꞌoi ꞌabikia haeai haeai aiakia aꞌi kebahu ainakia, mai ekia 
raona aꞌi tenamo haukia herekiai kekapare, ꞌabi uahomakia tihore maearima 
tiaꞌi kiꞌanakia. Ia hanona Paulo ena miaho taearana keraona ꞌini haraina ba ia 
ua kemiaho aiho, pokina aꞌikakaumanai tetabura haukia ekia miaho taearana 
hanona weiana, baibuai katemiaho mai uahoꞌabakia aokia kateba namonakia 
abomo ekia puma katebuanakia.

Puka Paipana Apaꞌuakia
a. Roba iahu. (1.1‑2)
b. Banamo ꞌabina mai bahiahi ꞌabina. (1.3–2.13)
c. Bairobe ꞌabina. (2.14–4.5)
d. Paulo ena nuatae ꞌabina. (4.6‑18)
e. ꞌAbi orekia. (4.19‑22)

2  Timoteo, nahaꞌu kiꞌamu, narere beniꞌo. Nabahubaꞌari Tirama Hamaka 
mai Keriso Iesu aika eka Obiapaka ekia baraibarai apaꞌuana, aokoꞌo, mai 
baibua heremuai katemiaho.

Paulo Timoteo Aona Ebataburana.
3  Tirama namo ꞌabina nabena, haeamona rani ikoinai eꞌu bahubaꞌari 

ai oi aꞌi nareaniꞌo rabi mai mararani aokiai. Tirama weiana aoꞌu berona 
tohanai ia taꞌarana ṉaꞌi ihobona ꞌabaꞌabaꞌu ia taꞌarana teaꞌi ꞌabana. 
4 Eꞌu kaꞌa aonai ohai hauna naraonana, eꞌu nuatae maikoinai hanona 
paihaniꞌo, ba paihaniꞌo raninai aoꞌu penamo wairai. 5 Emu aꞌikakauma 
tohana naraona ꞌinina, aꞌikakauma weiana hanona ꞌuainai oi kupumu 
babiꞌena Loi mai hinamu Eunike temauriaina hauna, bariu nabatohana 
oi aomuai abomo aꞌikakauma weiana nemiaho. 6  Ua buonai au oi 
nabaraonaniꞌo, imaꞌu ahamuai ahaoꞌau abahubaꞌari aonai auba ena ibeni 
naiana Tirama ebeniꞌo hauna kobapaꞌuana akana kobabai taburana. 
7 Pokina Tirama hanona taꞌu aubana aꞌi ebenaka, ia hiabu, raonaꞌau mai 
bakiro aubana ebenaka.

8  Ua buonai eka Obiapaka pouna ihinanai aꞌi kohaumaea mai Keriso 
paunai au nawapura hauna abomo aꞌi kohaumaeaina. Tirama tabura 
ebenaka ihobonai hau haiara aokiai kahamiaho pou namona paunai. 
9 Ia ehore aika ebamaurinaka abomo eaparinaka ena robe maearimakai 
kahaeao. Weiana hanona taba ha hababaina paunai ahaꞌi, ia ena 
raonaraona mai ena aokoꞌo hoana paunai. Ena aokoꞌo hoana neiana 
hanona aba ꞌuainai hanopaka aꞌi erama baha aonai Keriso Iesu paunai 
ebenaka. 10 Ia bariu hanona aba ewaira tina harai Keriso Iesu ibamaurika 
hauna emai aonai. Ia ehore ꞌari hiabuna ebapuana, haeamona mauri 
banaibanai aꞌi kepua hauna taearana pou namonai ebawaira tinana.

11 Pou namona neiana paunai Tirama ehore etinaꞌanaꞌu, kairoro 
iuhubeau hauꞌu ai kaeao abomo baꞌiobi hauꞌuai kaeao. 12  Weiana paunai 
au hanona ṉa ṉahau haiara aiho, iamo aꞌi ṉahaumaea, pokina au aꞌiobina 
tai naꞌikakaumana hauna abomo aꞌiobi haraina au ia herenai ahorotina 
akana keꞌima haraina keao mo ena mai mue wapunai.

13  Au abaꞌiobiniꞌo ꞌabikia tohakiai taearanai kokaꞌa mai aꞌikakaumamu 
haeamona mai raonaꞌaumu Keriso Iesu aonai. 14 Taba namona ebeniꞌo oi 
emu ihaꞌini baꞌanai hauna Auba Robe weiana aika aokai nemiaho hauna 
ena baraibarai ai koꞌima haraina.

15 Aba oꞌiobina ꞌabaka Asia hanonai temai haukia ikoikiai tekamuri 
ainaꞌu tehabonaꞌu, baiatakiai hanona Fugelo mai Heremogene ohi.

16  Obiapaka kehore ena aokoꞌoai Onesiforo mai ena itu haukia ikoikiai 
kebanamonakia, pokina ia rani boꞌona aoꞌu ebataburana abomo tebirinaꞌu 
awapura hauna aꞌi ehaumaeaina. 17 Ia weia Romai ekaraꞌau raninai, au 
etabunaꞌu etabunaꞌu eaomo etabu ahinaꞌu. 18  Nabahubaꞌari Obiapaka ia 

kebaraina ia hanona Obiapaka ena aokoꞌo ketabu ahina wapu weianai. 
Abomo oi aba oꞌiobi haraina ia aea ebarai aihonaꞌu weia Epesoai.

Keriso Iesu Ena Huari Haumu Namomu ai Koao.

2 �1 Ua buonai, nahaꞌu e, Keriso Iesu aokoꞌo hoana weiana ebeniꞌo 
hauna aonai kotabura. 2  ꞌAbi naiakia maearima boꞌona wairakiai 

airoro ainakia ꞌurukia oꞌo haukia maearima weiakia nubatohanakia 
haukia kobaꞌiobinakia, ba ia katehore maearima baika kateba ꞌiobinakia.

3  Keriso Iesu ena huari haumu namomuai koao, hau haiara aokiai 
kobatabura ihobona au nababaina ꞌabana. 4 Huari hauna maearima 
ꞌabaeakia ekia mauri hoahoana aonai aꞌi nitoto. Ia huari akana nibabai 
haraina pokina ena nuatae poki hauna aona kebanamona. 5 Abomo 
beau baitaeai hauna beau rauhubukia ikoinai kekaꞌai harainakia, ahaꞌi 
raninai beauai ꞌuai ꞌarana aꞌi keaꞌina. 6  Biraura hauna kearoꞌari ba aniani 
koriꞌuaina hanona ia keaꞌi ꞌuaina. 7 Au taba nahinana hauna koraona 
haraina, pokina Obiapaka hanona aba aomu kekaikauna taba ikoinai 
obokia kobo.

8  Iesu Keriso ꞌariai emikiri mue hauna koraona ꞌinina, ia hanona Davida 
ꞌabaꞌabana, neiana hanona pou namona au nairoro aina. 9 Pou namona 
airoro aina paunai ṉahau haiara mai tebirinaꞌu matoha beho hauna ha 
ꞌabana, ia Tirama ena ꞌabi katebirina hanona aꞌi ketaina. 10 Ua buonai eꞌu 
atetua ikoikiai aokiai abatabura kiꞌa Tirama ena aꞌi taea haukia paukiai, 
weiakia kabarainakia Keriso Iesu aonai bamauri mai nuabi banaibanai 
hauna kateaꞌina. 11 Neiana hanona ꞌabi tohana aoka tohakiai kahaꞌi 
taeana mai kahaꞌikakaumana.

“Aika Keriso kipokia
haꞌari raninai,
aika ia kipokia kahamauri oioi.

	 12	Aika hau haiara aokiai
kahabatabura raninai,
aika ia kipokia kahaobia oioi.
Aika ia kahabuniaina raninai,
ia abomo aika kebuniai ainaka.

	 13	Aika aia aꞌi nahababua ꞌauna reꞌa
ia hanona aia nibabua ꞌau ohona,
pokina ia hanona kipona
aꞌi kebuniai aina.”

Tirama Kebatohaniꞌo Ena Aka Haumu Tohamu.
14 ꞌAbi neiakia maearima kobaraonanakia. Ba Tirama wairanai kohinabe 

pahihinakia, ꞌabiꞌabi ꞌabaeakia ahakiai aꞌi katebaiara, ꞌabi weiakia hanona 
anikia ahaꞌi, maearima aia weiana tiona hanona ekia mauri niaꞌi kiꞌanakia.

15 Koaka tabura harai, kipomu Tirama wairanai kobatohaniꞌo oi hanona 
aka haumu weiamu emu aka aꞌi nuhaumaeaina, ba oi haumu hanona 
Tirama ena ꞌabi tohana ꞌabina taearana beronai nubaꞌiobi. 16  Hanopaka 
ꞌabiꞌabikia mai poꞌo ꞌabiꞌabikia herekiai kokapare, pokina weiakia hanona 
maearima Tirama herenai tibakaꞌa ꞌakaumanakia. 17 ꞌAbi ua homakia 
tibaꞌiobi hanona matoha tua kiꞌa obona koipe ꞌabana bitio niani obona, 
Humenaio mai Fileto hanona maearima neiakia baiatakia. 18  Ia terarua 
hanona ꞌabi tohana taearana aba tehabona ia ekia baiꞌoiai tiꞌabi, aika 
aba hamikiri mue muri hanona ꞌariai aꞌi kahamikiri mue, ba ꞌabi weiana 
nihore maearima baika ekia aꞌikakauma niaꞌi kiꞌana.

19 Ia Tirama ehore kori ꞌini ꞌekana ha aba ehorotina weiana aꞌi keibiu 
ꞌapua, ba ahanai ꞌabi neiakia tererenakia, “Obiapaka hanona ena 
maearima ikoikiai eꞌiobinakia,” abomo “Taimo taimo tiꞌabi ia Obiapaka 
ꞌeuna hanona babai kiꞌa ikoikiai katehabonakia.”

20 Itu apaꞌuana ha aonai hanona uro mai ꞌororo haeai haeai weia 
ṯemiaho, baika hanona gold ꞌao silba ai tebabainakia, ia baika hanona 
matiuai ꞌao tipuai tebabainakia, ba baika hanona aka apaꞌuakiai 
kateakainakia, ia baika hanona aka ꞌabaeakiai kateakainakia. 21 Hau ha 
ena mauri aonai kipona kiꞌa herenai kekapare raninai, ia hanona aka 
apaꞌuakia aokiai kateakaina, ia hanona tebarobena, haeamona ena aka 
keboꞌo kiꞌa baha ena poki hauna herenai, abomo aba eꞌoru aka namokia 
ikoikiai keakainakia.

22  Baꞌaruꞌaru raonaraonakia kiꞌa obokia kohabonakia, ia kotabura aka 
beroai, aꞌikakauma, raonaꞌau mai baibuai komiaho, haeamona weiakia 
aokia tenamo Obiapaka atanai tiapari haukia kipokia katobahamomo. 
23  Poꞌo mai ao ꞌabaea baihara taeakia herekiai kokapare, pokina aba 
oꞌiobina weiakia puakia hanona baiara katerama. 24 Ia Obiapaka ena 
taꞌaraꞌi hauna hanona aꞌi kebaiara, ia hanona maearima ikoikiai herekiai 
kerabo harai haeamona baꞌiobi hauna namonai keao mai kebapahihi. 
25 Weiakia ia tiꞌoatana haukia hanona baihauai kehinabe harainakia ba 
taeara weianaimo Tirama mehore mebaraona kabenakia katemai Tirama 
ena ꞌabi tohana kateaꞌi taeana. 26  Ba weianai ekia raonaraona katebero 
Satani weiana eaꞌinakia aiana tekaꞌaina hauna ena rioai katekapare.

Wapu Orekiai.

3 �1 Neiana hanona koraona ꞌinina, wapu orekiai hanona kiꞌa rarikia 
ꞌakikia katerama. 2  Maearima hanona kipokiamo kateraonanakia, 

moni mo katenua kiꞌaina, kateꞌabi kiꞌa, kateapa, katebaroꞌe, maearima 
herekiai kateꞌabi kiꞌa, nahu hama hina aiakia aꞌi katekaꞌainakia, namo 
ꞌabikia aꞌi katehina, mai robe akakia aꞌi katebabai, 3  herekiai haukia aꞌi 
kateraonaꞌau ainakia, kiꞌa aꞌi katehina hao, kateꞌuahi ꞌuahi, katebaripu 
ripu, kateaiahu, aka namona kateꞌoatana, 4 katehinahina, aꞌi kateraona 

raona ia katebabai ꞌabaea, aokia apa katebonu, aonamo akakia 
katenuatae ainakia, ia Tirama aꞌi kateraonaꞌau aina. 5 Hauaniaimo Tirama 
ikutiaina maurinai ṯemiaho, ia mauri weiana hiabuna tohana hanona 
tibakiꞌana. Maearima uahomakia haukia hanona herekiai kokapare.

6  Maearima uahomakia baika hanona babiꞌe ekia raona tekoꞌikoꞌi 
haukia ekia itu aokiai titoto, aokia tiani kipokia nabau akakia kiꞌa obokia 
tibabainakia babiꞌe weiakia hanona aka kiꞌa aonai ṯemiaho ekia nuatae 
kiꞌa obokia ihobonai. 7 Babiꞌe weiakia rani ikoinai tibahobona ṯenuatae 
taba mahamahakia patemarereai haraina, ia Tirama ena ꞌabi tohana 
hanona aꞌi mo ṯeꞌiobi bahana. 8  Ihobona Iane mai Iambore Mose teꞌoatana 
ꞌabana, maearima uahomakia hanona Tirama ena ꞌabi tohana abomo 
tiꞌoatana, ekia raona hanona aꞌi tebero, Tirama ekia aꞌikakauma aꞌi 
tibatohana. 9 Ia ekia baꞌiobi hanona aꞌi keao homaꞌana, pokina maearima 
ikoinai hanona ia ekia poꞌo kateiha tinana, ihobona Iane mai Iambore ohi 
herekiai erama ꞌabana.

Tirama Ena ꞌAbi Tohanai Komiaho.
10 Ia oi hanona eꞌu baꞌiobi akakia ikoinai aba oꞌiobinakia, eꞌu hoahoa, 

eꞌu raonaraona apaꞌuana, eꞌu aꞌikakauma, eꞌu bakiro, eꞌu raonaꞌau, eꞌu 
bapahihi aba oꞌiobinakia. 11 Oi oꞌiobina au teꞌoatanaꞌu abomo ahau haiara 
weia Antioka ai, Ikonio ai mai Lustera ai. Baiꞌoata pahihikia terama ia 
abapahihi, ba Obiapaka ehore kiꞌa weiakia aokiai eaꞌi maurinaꞌu. 12  ꞌAbi 
tohana maearima tenuatae Keriso Iesu aonai Tirama ikutiaina maurinai 
katemiaho haukia ikoikiai hanona kateꞌoatanakia. 13  Ba aka kiꞌa haukia 
mai ahu ꞌoiꞌoi haukia ekia aka kiꞌa tebabai toꞌo baihana eaomo tekiꞌa kiꞌa 
baha, weiana ia tihore maearima baika tiꞌoinakia haeamona ia kipokia 
abomo tiꞌoinakia.

14 Ia oi hanona Tirama ena ꞌabi tohanai komiaho, weiana oꞌiobina 
omarere aina mai nuaꞌikakauma aina hauna, abomo oꞌiobina tai hanona 
oi emu baꞌiobi haukia. 15 Koꞌikoꞌimuai raninai Puka robena aba oꞌiobina 
emai mo bariu, ba Puka robena kehore aobero kebenaka, weianai 
Keriso Iesu oaꞌikakaumana bamauri oaꞌina. 16  Puka Robena ꞌabikia 
ikoikiai hanona Tirama Aubana ena baraibarai ai tererenakia, ba ekia 
aka hanona teapaꞌua kiꞌa baha, weiakiai ꞌabi tohana kahabamarere 
aina, katebaraona beronaka, katebakaꞌa beronaka, mai mauri berona 
katebaꞌiobinaka weianai kahamiaho. 17 Ua buonai Puka robena ꞌabina 
kehore maearima Tirama ena aka tibabaina haukia kebaꞌoru harainakia 
aka namokia ikoikiai katebabainakia.

4 �1 Tirama mai Keriso Iesu wairakiai au oi nabahi ahiniꞌo, Keriso hanona 
kemai mue mauri haukia mai ꞌari haukia kebabakainakia ena obia 

aiarana keꞌarana. 2  Tirama ena ꞌabi koiroro aina, tiaꞌi taeaniꞌo ꞌao aꞌi tiaꞌi 
taeaniꞌo ranikia ikoikiai aokiai, mai bakiromu maearima kobamarerenakia, 

kobaberonakia, korobenakia, haeamona koba taburanakia. 3 Pokina 
maearima baꞌiobi berona aiana aꞌi kateona ranina hanona kemai, weiana ia 
kipokia ekia nuatae taikiai katetai abomo kipokia ekia baꞌiobi haukia boꞌona 
katetabu ahinakia aokia ibanamona ꞌabikia katehina aiakia kateoꞌo. 4 Tirama 
ena ꞌabi tohana ionai katebua keꞌe, ia kikipa baiꞌoikia katebahu ainakia. 
5 Ia oi hanona rani ikoikiai koꞌima harainiꞌo, mai bakiromu haiara aokiai 
kobakiro, pou namona ihinana akana kobabaina, Tirama ena aka ibabaina 
haumuai koao aka ikoikia kobabai ore harainakia.

6 Au eꞌu mauri maikoinai hanona beruberu tabanai keao Tirama herena, 
ba eꞌu ꞌari ranina weiana hanona aba herekai. 7 ꞌAu aonai aba aꞌau harai, mai 
beau baitaeai aonai beau abaore haraina, abomo eꞌu aꞌikakauma hanona 
aꞌima haraina. 8 Ba bariu hanona eꞌu bero paunai ꞌuai hoana ebaꞌoruna 
ꞌeuꞌu, weiana Obiapaka bero hauna bakai keꞌuai aina hauna kehore au ꞌuai 
hoana kebenaꞌu, au mo ikupaiaꞌu ahaꞌi, ia weiakia ikoikiai mai raonaꞌaukia 
Obiapaka ṯeꞌimana kewaira tina ena mai wapunai haukia abomo kebenakia.

Paulo Ena Nuatae ꞌAbina.
9 Taeara kotabu konoanoa komai biai au hereꞌu. 10 Pokina Dema hanona 

hanopaka maurina eraonaꞌau aina buonai ehabonaꞌu eao Tesalonika. 
Kereske hanona eao Galatia, ba Tito hanona eao Dalamatia. 11 Luka mo 
ikupaiana hanona au hereꞌuai nemiaho. Mareko kobakaꞌana torarua 
katomai, pokina ia hanona aka neianai kebarainaꞌu aba ketaina. 12  Tukiko 
hanona aba auhuna Epeso eao.

13 Komai raninai, eꞌu habuni ibatoto imukina weia Toroai Kapo herenai 
ahabona hauna komaiaina, mai puka komaiainakia, puka weiakia mamoe 
paruakiai tererenakia haukia hanona aꞌi koreanakia koaꞌinakia komaiainakia.

14 Alesanda auri akana nibabaina hauna hanona hereꞌuai ebabai 
kiꞌa kiꞌa baha, ia Obiapaka kehore ena babai weiana ihobonai ꞌarana 
kebamuena. 15 Ia herenai oi abomo koꞌima ꞌima harainiꞌo, pokina eka 
baꞌiobi ꞌabikia hanona eꞌoata kiꞌa kiꞌa bahanakia.

16  Bakai koriꞌuainai, akoroti eꞌu pou ahinana aonai tai ha aꞌi ebarai 
ꞌapuanaꞌu, ikoikiai tehabonaꞌu tekaꞌa. Ia Tirama ekia kiꞌa weiana ꞌarana 
aꞌi pehorena. 17 Ia Obiapaka hanona au here hereꞌuai emiaho tabura 
ebenaꞌu, weiana au ahore pou namona maikoina airoroai haraina rama 
haea haukia ikoikiai kateona, eꞌu ꞌari katebatohana ꞌekanai ebarobo 
maurinaꞌu. 18  Obiapaka kehore au kiꞌa ꞌekakia ikoikiai aokiai kebarobo 
maurinaꞌu mai keaoai harainaꞌu ena kupa aiaranai. Nuabi hanona ia 
herenai kemiaho keao mo banaibanai. Amen.

Banamo ꞌAbina Orena.
19 Eꞌu banamo ꞌabina Priskila mai Akula ohi kobenakia, abomo 

Onesiforo ena itu haukia kipokia kobenakia. 20 Erasto hanona Korintoai 

nemiaho, ba Trofimo hanona einawa buonai Miletoai ahabona weia 
nemiaho. 21 Taeara kotabu konoanoa, ꞌama ranina aꞌi nikaraꞌau baha 
hanona komai. Eubulo, Pude, Lino mai haibuka Klaudia, haeamona 
uahoꞌabaka ikoikiai ekia banamo ꞌabina ṯeuhuna heremu.

22  Nabahubaꞌari Obiapaka hanona aubamu herenai kemiaho. Tirama 
ena aokoꞌo hoana ikoimiai heremiai kemiaho. 

